"PERINGATAN ALLAH MELALUI PERISTIWA GERHANA BULAN"
(26 MEI 2021/ 14 SYAWAL 1442H)

Sidang Jemaah Yang Dirahmati Allah,

Saya berpesan dengan diri saya dan juga para jemaah sekalian agar kita benar-
benar bertakwa kepada Allah subhanahu wata’ala dengan menjunjung segala
perintah-Nya dan menjauhi segala larangan-Nya. Semoga dengan itu kehidupan

kita senantiasa di bawah lindungan Allah subhanahu wata’ala.

Sidang Jemaah Yang Dirahmati Allah,

Pada saat ini kita diperlihatkan dengan kuasa Allah Subhanahu wa-Taala
yang Maha Agung iaitu kejadian gerhana bulan. Cahaya penuh purnama secara
tiba-tiba hilang sedikit demi sedikit sehinggalah tiada lagi cahaya yang
kelihatan. Begitulah kehebatan kekuasaan Allah yang mampu mengubah

segalanya di langit dan bumi pada bila-bila masa yang tidak ada satu kuasa lain



yang dapat menyekat Qada’ dan Qadar yang telah ditentukan oleh Allah
Subhanahu wa-Taala. Allah Subhanahu wa-Taala berfirman dalam al-Qur'an
menjelaskan bahawa perubahan yang berlaku terhadap matahari dan bulan itu
adalah di bawah tadbir Allah Subhanahu wa-Taala. Oleh itu sujudlah kepada
Allah Subhanahu wa-Taala yang mengawal dan menerbit dan menterbenamkan

matahari serta bulan sebagaimana terdapat pada surah al-Fussilat ayat 37:

Yang bermaksud: Dan di antara tanda kebesarannyaNya ialah malam, siang,
matahari dan bulan. Janganlah sujud kepada matahari dan janganlah (pula)
sujud kepada bulan, tetapi sujudlah kepada Allah yang menciptakannya, jika

betullah kamu hanya menyembah kepadaNya.

Sidang Jemaah Yang Dirahmati Allah,

Fenomena gerhana bulan pula telah didefinisikan kejadiannya ketika
bumi berada di tengah-tengah di antara matahari dan bulan. Fenomena ini akan
berlaku ketika bulan purnama. Ketika gerhana bulan berlaku, cahaya bulan akan
berubah menjadi kemerahan secara perlahan sehingga bulan telah melepasi
bumi. Dan peredaran ini hanya berlaku pada sesuatu masa yang tertentu. Allah

Taala berfirman di dalam Surah Yasin : ayat 39:

Maksudnya : “Dan Bulan pula kami takdirkan Dia beredar melalui beberapa
peringkat, sehingga diakhir peredarannya kelihatan kembalinya pula ke

peringkat awalnya (berbentuk melengkung) seperti tandan yang kering.”



Terdapat beberapa jenis kejadian Gerhana Bulan yang berlaku diantaranya
lalah:

Gerhana Bulan Penuh, gerhana ini berlaku apabila Bulan berada tepat di
kawasan Umbra. Gerhana Bulan Separa, gerhana ini berlaku apabila terdapat
sebahagian daripada Bulan yang terhalang daripada cahaya Matahari
disebabkan dihalang oleh Bumi. Gerhana Bulan Panumbra, gerhana berlaku
apabila keseluruhan bahagian Bulan berada pada bahagian Panumbra. Pada

keadaan ini, Bulan masih lagi kelihatan tetapi warnanya akan sedikit suram.

Sidang Jemaah Yang Dirahmati Allah,

Gerhana Bulan Adalah Tanda Kekuasaan Dan Kebesaran Allah Taala. Peristiwa
gerhana adalah antara peristiwa-peristiwa yang berlaku bukan secara kebetulan
tetapi ia merupakan suatu “Sunnatullah” yang telah diaturkan oleh Allah

Subhanahu wa-Taala. Firman Allah Taala di dalam surah Al-Fath ayat 23:

Maksudnya : “Sebagai suatu Sunnatullah yang berlaku dahulu kamu sekali-

kali tiada akan menemukan perubahan bagi sunnatullah itu.”

Kekuasaan Allah Taala tidak dapat diukur oleh kemampuan manusia secara
khususnya dan pada makhluk secara umumnya. Peristiwa-peristiwa alam yang
begitu banyak dan mengagumkan, tiada yang lain hanya merupakan sebagian
dari bukti-bukti kekuasaan Allah yang diperlihatkan kepada makhluk-
makhluknya. Oleh hal yang demikian salah satu tanda kekuasaan Allah Taala

dalam peredaran bulan, matahari dan bumi adalah kejadian Gerhana Bulan.



Daripada Aisyah R.Anha, Rasulullah SAW telah bersabda :

Maksudnya: “Bahawasanya matahari dan bulan itu dua tanda daripada
segala tanda-tanda yang menunjukkan keesaan dan kekuasaan Allah Taala,
tiada gerhana keduanya kerana mati seseorang atau hidupnya, maka apabila
kamu lihat akan demikian itu, maka hendaklah kamu sembahyang”, dan
baginda bersabda: “maka sembahyanglah kamu hingga disingkap kembali oleh

Allah kepada kamu semua (bulan dan matahari)”
Riwayat al-Bukhari dan Muslim. Hadis dengan lafaz Muslim.

Sidang Jemaah Yang Dirahmati Allah,

Mengakhiri khutbah, mimbar mengharapkan kejadian gerhana bulan ini
akan menimbulkan keinsafan, kesedaran, menambah serta menguatkan lagi
keimanan dan ketakwaan kita kepada Allah subhanahu wata’ala. Marilah sama
sama kita berdoa kepada Allah subhanahu wata’ala semoga gerhana yang
berlaku ketika ini tidak mengakibatkan berlakunya malapetaka alam seperti
perubahan angin dan cuaca yang akan memungkinkan kesan kepada alam
sekitar dan memberi kesan kepada perubahan tabii alam, tumbuh-tumbuhan
serta kehidupan di dunia. Sebagai usaha untuk melahirkan keteguhan dan
mengekalkan kekuatan iman yang ada dalam diri umat Islam, mimbar
menggariskan beberapa nasihat untuk dijadikan pedoman antaranya:

Pertama : Berfikir dan bertafakkurlah sejenak diatas setiap apa yang berlaku
pada kejadian fenomena alam.

Kedua : Memperingati tentang nikmat syurga dan azab neraka.



Ketiga : Menjauhkan diri daripada lalai dan lupa kepada Pencipta iaitu
Allah subhanahu wata’ala
Keempat : Menghitung, mempertingkatkan dan memperkemaskan amal
kebajikan sepanjang masa, dan
Kelima :Bersegera memohon taubat kepada Allah subhanahu wata’ala di

atas kealpaan dan keingkaran mentaati perintah.

Firman Allah Subhanahu Wata'ala dalam surah Al-Qiyamah ayat 6-12:

Maksudnya: "Dia bertanya (secara mengejek): “Bilakah datangnya hari kiamat
itu?” Maka (jawabnya: hari kiamat akan datang) apabila pemandangan
menjadi terpendar-pendar (kerana gerun takut), Dan bulan hilang cahayanya,
Dan matahari serta bulan dihimpunkan bersama, (Maka) pada hari itu,
berkatalah manusia (yang ingkarkan hari kiamat): “Ke manakah hendak
melarikan diri?” Tak usahlah bertanya demikian! Tidak ada lagi tempat
perlindungan! Pada hari itu, kepada Tuhanmu lah sahaja terserahnya

ketetapan segala perkara"

